
mailto:scienceproblems.uz@gmail.com
https://t.me/scienceproblems_uz

ТЕРГОВ ҲАРАКАТЛАРИДА ВОЯГА ЕТМАНЛАРНИНГ ҲУҚУҚ ВА 

МАНФААТЛАРИНИ ҲИМОЯ ҚИЛИШДА ПЕДАГОГ (ПСИХОЛОГ)НИНГ РОЛИНИ 
ТАКОМИЛЛАШТИРИШ  

 
Аннотация. Ушбу мақолада тергов ҳаракатларида педагог (психолог)нинг иштирокини ҳуқуқий 

тартибга солиш билан боғлиқ масалалар таҳлил қилинган. ЖПКда педагог ва психологнинг ҳуқуқ ва 
мажбуриятлар доирасини аниқлашда ноаниқликлар мавжу, ушбу ҳолат биринчидан вояга 
етмаганларнинг ҳуқуқ ва манфаатларининг риоя қилинишига салбий таъсир қилса, иккинчидан бўлса, 
амалиётда уларнинг фаолияти номувофиқлигига олиб келади. Бундай ҳолатда педагог ва психолгнинг 
процессдаги ўрнини аниқлаш, уларнинг функцияларининг аҳамиятини тушиниш, ушбу фаолиятнинг 
ҳуқуқларнинг доирасини аниқлаш муҳимдир. 

Калит сўзлар: педагог, психолог, вояга етмаган шахслар, процессуал мақом, сўроқ қилиш, тергов 
ҳаракатлари 

ВЗРОСЛЫХ ПРИ ПРОВЕДЕНИИ СЛЕДСТВЕННЫХ ДЕЙСТВИЙ 

 
Аннотация. В данной статье анализируются вопросы, связанные с правовым регулированием 

участия педагога (психолога) в следственной деятельности. Имеются неясности в определении объема 
прав и обязанностей педагогов и психологов в УПК, что, во-первых, негативно сказывается на соблюдении 
прав и интересов несовершеннолетних, во-вторых, приводит к несогласованности их деятельности на 
практике. При этом важно определить место педагога и психолога в процессе, понять важность их 
функций, определить объем прав этой деятельности. 

Ключевые слова: педагог, психолог, несовершеннолетние, процессуальный статус, допрос, 
следственные действия. 

Abstract. This article analyzes issues related to the legal regulation of the participation of a teacher 

(psychologist) in investigative activities. There are ambiguities in determining the scope of the rights and 

obligations of teachers and psychologists in the Code of Criminal Procedure, which, firstly, negatively affects the 
observance of the rights and interests of minors, and secondly, leads to inconsistency in their activities in practice. 
At the same time, it is important to determine the place of the teacher and psychologist in the process, to 
understand the importance of their functions, to determine the scope of the rights of this activity. 

Keywords: teacher, psychologist, minors, procedural status, interrogation, investigative actions. 

Кириш. Ҳозирда жиноят-процессуал қонунчилигимизни инсонпарварлаштириш 

ва жиноят процесси иштирокчиларининг, шу жумладан, вояга этмаганларнинг 

ҳуқуқларини таъминлаш  алоҳида диққат қаратилиши лозим бўлган масалаларнинг 

бири ҳисобланади. 2022 йил ҳисоботларига кўра, вояга етмаганлар томонидан содир 

этилган жиноятлар сони 2404та ҳолат қайд қилинган ва ўтган йилги кўрсаткичга 

нисбатан 6,3%га ўсган. Ички ишлар таянч пунктига ва инспектор-психолог хонасига 

келтирилган вояга етмаганлар сони эса 100065тани ташкил қилган [1]. Буннан кўриниб 

турибдики, вояга етмаганлар томонидан содир қилинган жиноятчилик тобора ўсиб, 

шунга яраша жиноят процессига жалб қилинган вояга етмаганлар ҳам кўпаймоқда. Бу 

ҳолат ўз навбватида, тергов процессуал ҳаракатларни ўтказиш чоғида ҳуқуқбузар вояга 

етмаган шахсларда ҳосил бўлиши мумкин булган руҳий “жароҳатлар”дан асраш  учун 

улар билан эҳтиёткорона муносабат ўрнатиш, шунингдек уларнинг шахсига индивдуал 

ёндашиш талаб қилинади [2; 144-б, 3; 196-б]. Ушбу жараёнда педагогик ва психологик 

билим кўнликмаларни қўллаш соҳасининг бевосита боғлиқлигини кўрсатади. 

Адабиётлар таҳлили ва методология. Мазкур мавзуга оид амалга оширилган 

назарий, амалий ва илмий ишлар вояга етмаганларнинг ҳуқуқ ва қонуний 

манфаатларини ҳимоя қилиш борасида вужудга келадиган ижтимоий муносабатлар 

жиноят-процессуал ҳамда бошқа ҳуқуқ соҳалари билан ҳам тартибга солинади. 

Тадқиқот ўтказишда илимий билишнинг диалектик, расман-мантиқий, статистик ва 

тизимли таҳлил каби усуллардан фойдаланилган. 

Муҳокама ва тадқиқот натижаси. Луғатга мурожаат қиладиган бўлсак, педагог 

(юнонча педагогос, сўзма-сўз болани етакловчи) касбий равишда педагоглик ва 

тарбиявий ишлар билан шуғулланувчи[1]. Психолог - 1. Олим, психология фанлари 

бўйича мутахассис. 2. Нозик, мулоҳазали кузатувчи, инсон психологиясини, ҳиссий 

кечинмаларни билувчи шахс[2]. 

Педагог ва психологнинг вазифалари ҳам ҳар хил, чунки улар эга бўлган 

билимлар турлича: Жиноят процессида педагог махсус педагогик билимга ва вояга 

етмаганлар билан мулоқот қилиш малакасига эга бўлмаган терговчи, суриштирувчи, 

судя ўртасида педагогик нуқтаи назардан тўғри мулоқотни таъминлайди. 

Психолог иштирокининг мақсади, бир томондан, тажовузкор хатти-

ҳаракатларда, импулсивликнинг кучайиши, ҳаддан ташқари эмоционаллик каби салбий 

индивидуал психологик хусусиятларнинг ўзига хос шаклига эга бўлган жиноят 

процессининг вояга етмаган иштирокчисига малакали ёрдам кўрсатишдан иборат. 

Шунингдек, сўроқ ва бошқа тергов ҳаракатларини ўтказишда қийинчиликлар 

туғдирадиган шахснинг мавжуд руҳий бузилишини аниқлайди. Бошқа томондан, 

терговчига, суриштирувчига процесснинг вояга етмаган иштирокчисининг хатти-

ҳаракати сабабларини тушунтиришга ёрдамлашади. 

Психолог вояга етмаганнинг руҳий камчиликлари мавжудлигини эмас, балки 

жиноий вазиятда ўз ҳаракатларининг жамият учун хавфли эканлигини англаганлиги 

масалаларини тўғри баҳолаши лозим [4; 401-б]. 

Шу билан бир қаторда, О.Алланазоров ўзининг тадқиқот натижаларида, вояга 

етмаганлар томонидан содир этилган жиноятларни тергов қилишда педагог ёки 

психолог имкониятларидан фойдаланиш самарадорлиги юқори эмаслиги аксарият 

ҳолларда уларнинг ишда номига иштирок этиши ва баённомани имзолаш билан 

чегараланиши тўғрисида хулосага келган [5; 21-б]. 

Ушбу муаммоларни ҳал қилиш учун, педагог ва психологнинг жиноят 

процессидаги мақомини аниқлаш, унинг фаолиятини баҳолашни чуқур тақоза қилади. 

Педагогнинг ҳуқуқий мақоми борасида олимларнинг фикрлари турлича. 

Уларнинг аксарияти, хусусан, А.А. Леви, Г.И. Пичкалева, Н.А. Селиванов, педагогни 

педагогика ва ёшлар психологияси соҳасида билимга эга мутахассис деб ҳисоблайди [6]. 

Баъзи олимлар эса педагог ва психологни ягона процессуал фигура деб ҳисоблаб, 

умуман бир-биридан ажратмайди [7; 76-б]. 

Юқоридагиларга қарама-қарши фикрга М.В.Галдин ва К.А.Костенко “педагог ва 

психолог” турли хил билимларга ва турли даражадаги тайёргарликка эга бўлганлиги 

сабабли, уларнинг ҳар бири ўз касбий фаолияти соҳасига оид муаммоларни ҳал қилиши 

керак ва шунинг учун уларни бир-бирини алмаштириб бўлмайди деб ҳисоблайди [8; 18-

б].  

В.С. Артёмовнинг нуқтаи назарида, психолог ва педагогнинг иштирокини 

тартибга солувчи жиноят-процессуал қонунчилиги, уларнинг ҳуқуқ ва 

мажбуриятларини тартибга солишда бир хил ёндашув мавжуд эмас [9; 133-б].  

Шубҳасиз, биз психолог ва педагогни турли хил касбий компетенсияга эга деб 

қабул қиламиз ва шу муносабат билан педагог ёки психологнини танлаш вазифасида 

қуйидаги омилларни ҳисобга олган ҳолда ҳал қилиниши: педагог ёки психолог иштирок 

этишидаги мақсади, процесс иштирокчиси шахсининг хусусиятлари, унинг ривожланиш 

даражаси ва ёши, ҳозирги ҳолати, вояга этмаганнинг ҳуқуқий мақомидан келиб чиқиб 

чақириши керак деб ҳисоблаймиз. 

О.В. Боровикнинг фикрига кўра, сўроқ пайтида педагог ва психологнинг 

вазифалари қуйидагилардан иборат: кузатилаётган ўспириннинг ёш хусусиятларининг 

индивидуал кўринишларини тез ва тўғри ташхислаш, ундан келадиган маълумотларни 

экспресс таҳлил қилиш, нафақат сўзлар ёрдамида, балки мулоқот қилиш, юз ифодалари, 

туриш, имо-ишоралар, қарашлар, нутқнинг овоз оҳанги, ташқи кўриниши орқали 

ўрганиш; сўроқ қилинувчи ва сўроқ қилинувчи ўртасида психологик алоқани ўрнатиш 

ва қўллаб-қувватлаш, бу ўсмирнинг ҳаддан ташқари руҳий стрессга барҳам бериш, 

мулоқотда мавжуд бўлган психологик тўсиқларни бартараф этишни ўз ичига олади. 

Психологик алоқани ўрнатиш, биринчи навбатда, ўсмир томонидан терговчининг 

саволларини қабул қилишга тайёр бўлиши учун, у ҳамма нарсани айтишга, яъни жиноят 

иши бўйича тўғри кўрсатма беришга хоҳиш ва қатъиятга эга бўлиши учун зарурдир [10; 

22-б].  

Ўзининг педагогик, ўсмир психологияси соҳасидаги махсус билимларидан 

фойдаланган ҳолда педагог, психолог вояга етмаган шахснинг ҳаяжонланиш даража- 

сини, сўроқни унинг ёш ва индивидуал психологик хусусиятларидан келиб чиккан холда 

ўтказишга кўмаклашади. Шунингдек педагог, психолог ишда ҳукукни ҳимоя килиш 

функциясини ҳам бажариши мумкин. Аслида педагог, психолог терговчига сўроқ 

ўтказишда ёрдам бериш учун чакирилган бўлса-да, улар сўроқ жараёнининг вояга 

етмаган шасхнинг руҳиятига салбий таъсир кўрсатишини олдини олишга ёрдам килади 

[11; 401-б]. 

Аммо ушбу ҳолатда ҳам истиснолар мавжуд. Психолог вояга етмаган бола билан 

бир неча дақиқа суҳбатда терговчига бу ўсмирнинг тўлиқ психологик тавсифини бера 

олмайди. Натижада эса, у жабрланувчига, гувоҳга, гумон қилинувчига ёки айбланувчига 

на тегишли ёрдам беради, сабаби педагог ёки психолог вояга етмаган билан бир неча 

дақиқа давомида мулоқот қилади. 

Ушбу масала бўйича илмий адабиётларни ўрганар эканмиз, биз ўсмир билан 

алоқа ўрнатиш, унинг тўлиқ хусусиятларини бериш учун мутахассис ўсмир билан бир 

кундан ортиқ мулоқот қилиш керак деган хулосага келинди. Шу билан бирга, 

маълумотлар у билан, унинг ота-онаси билан шахсий суҳбат пайтида ҳам, бир нечта 

учрашувлар давомида ўсмир томонидан ўтказилган турли анкета, интервью, 

тестлардан ҳам фойдаланса бўлади. 

Миллий қонунчилигимизда педагог ЖПКнинг 69-моддаси асосида мутахассис 

сифатида эътироф қилиниб, тергов ва суд муҳокамасини ўтказишда далилларни топиш 

ва мустаҳкамлашда суриштирувчига, терговчига, прокурорга ва судга ёрдам бериш учун 

чақирилиши мумкин. 

Педагог ўзининг қандай мақсадда чақирилганлигини билиш; башарти тегишли 

билимларга эга бўлмаса, иш юритишда иштирок этишдан бош тортиш; ўзи иштирок 

этаётган процессуал ҳаракатларга оид иш материаллари билан танишиш; ўзи иштирок 

этаётган процессуал ҳаракатларга алоқадор арз ва мулоҳазалар билдириш; тергов 

ҳаракатлари ва суд муҳокамасида иштирок этаётган шахсларга суриштирувчининг, 

терговчининг, прокурор ва суднинг рухсати билан саволлар бериш; суриштирувчи, 

терговчи, прокурор ва суднинг ҳаракатлари устидан шикоятлар келтириш ҳуқуқига 

эгадир. 

Педагог: суриштирувчи, терговчи, прокурор, суднинг чақирувига биноан ҳозир 

бўлиши; тергов ҳаракатлари ва суд муҳокамасини юритишда далилларни топиш ва 

мустаҳкамлаш учун илмий-техника воситалари, махсус билим ва малакасидан 

фойдаланган ҳолда иштирок этиши; иш бўйича ҳақиқатни аниқлаш учун аҳамиятли 

бўлган ҳолатларга суриштирувчи, терговчи, прокурор ва суднинг эътиборини 

қаратиши; ўзи бажараётган ҳаракатлар бўйича тушунтиришлар бериши; жиноятнинг 

келиб чиқиш сабабларини, содир қилинишига имкон берган шароитларни аниқлаш ва 

уларни бартараф этиш чораларини ишлаб чиқишда суриштирувчига, терговчига, 

прокурорга ва судга ёрдам бериши; суриштирувчининг, терговчининг, прокурорнинг 

рухсатисиз суриштирув ва дастлабки тергов материалларини ошкор этмаслиги; ишнинг 

тергови ва суд мажлиси вақтида тартибга риоя этиши шарт. 

Психолог тўғрисида гапирадиган бўлсак, психолог вояга етмаганларнинг 

психологик хусусиятлари соҳасида маҳсус билим ва кўнликмаларга эга касб эгасидир. 

Аммо, ЖПКнинг 69-моддасида “психолог” ишда мутаҳассис сифатида қатнашувчи шахс 

қаторида алоҳида қайд этилмаган. 

 Ўзбекистон Республикаси Вазирлар Маҳкамасининг “Умумий ўрта ва ўрта махсус 

давлат таълим муассасаларида психологик хизмат фаолиятини ташкил этиш 

тўғрисида” Қарорига илова қилинган Низомда  психологик хизматнинг фаолияти 

мақсадларини ифодаланган бўлиб, ўқувчиларнинг маънавий ва ақлий ривожланиши, 

баркамол шахс сифатида шаклланиши, фаол ижтимоий мослашуви ва уларнинг ёш 

даврлари бўйича ривожланишида саломатлигини муҳофаза қилиш, узлуксиз таълим 

жараёнида ўзлигини англаши, индивидуал психологик хусусиятлари, шахсий 

имкониятлари ва қобилиятларини намоён этишлари учун психологик-педагогик шарт-

шароитлар яратишдан иборатлиги кўрсатилган.  

Психологнинг психологик профилактика йўналишда қуйидаги мазмунда хизмат 

кўрсатади: 

ўқувчиларнинг тенгдошлари ва катталар билан ўзаро муносабатларида 

психологик шикаст етказувчи омилларни бартараф этишда ёрдам кўрсатиш; 

ўқувчилар ўртасидаги ҳуқуқбузарлик ва жиноятчиликнинг олдини олиш бўйича 

олиб бориладиган профилактика ишларида иштирок этиш; 

ўқувчилар хулқ-атворидаги салбий ҳолатларнинг олдини олиш, руҳий зарба, 

низо, салбий эмоционал кечинмалар ҳолатлари юзага келишининг олдини олиш. 

Психолог вояга этмаганлар билан боғлиқ ишларда иштирок этиши учун у 

ривожланиш психологияси, бу ҳолда болалар ёки ўсмирлар психологияси соҳасида 

мутахассис бўлиши, шунингдек, вояга этмаганлар билан ишлаш тажрибасига эга 

бўлиши керак. 

Юқорилардан келиб чиқиб, психолог хизматининг роли вояга етмаганнинг рухий 

саломатлигига сезиларли даражада таъсири борлигини, вояга етмаганлар билан 

самарали ёндаша олишга қодир бўлган шахс сифатида кўришимизга имкон берди. 

Процессга педагог ёки психологни жалб қилишда яна бир баҳсли масала мавжуд 

бўлиб, вояга етмаган шахсга таниш ёки нотаниш педагог/психологни жалб қилиш билан 

тавсифланади. Кўпинча таниш педагог ўсмирни сўроқ қилишда иштирок этишга 

чақиришда нафақат сўроқнинг самарадорлигига ҳисса қўшишдан ташқари, балки зарар 

келтириши мумкин, чунки сўроқ қилинаётган шахс унга маълум бўлган фактларни 

айтиб беришдан уялади.  

Вояга етмаганни сўроқ қилишда таниш педагогнинг иштироки номақбул бўлган 

ҳолларда (масалан, ўзига хос беҳаёлик ва ўз-ўзига ишонич билан жиноят содир этганда, 

вояга етмаган шахс таниш педагог ёки психолог билан учрашишдан уялганида), 

терговчи ёшлар психологияси бўйича ташқи мутахассисни таклиф қилиши мумкин. 

Бундай мутахассис нафақат педагогика, балки психологиядан ҳам билимга эга бўлиши 

керак. У терговчига вояга етмаганнинг ёш хусусиятларини, унинг руҳий ривожланиши, 

турмуш шароити ва тарбиясини ҳисобга олган ҳолда сўроқ ўтказишда ёрдам бериши 

керак. 

О.Алланазаровнинг фикрича, вояга етмаган гумон қилинувчи ва 

айбланувчиларни сўроқ қилишда улар билан зарур психологик алоқа ўрната билмаслик, 

уларнинг шахсига хос хусусиятларига етарлича эътибор бермаслик тактик усуллар 

нотўғри танланишига олиб келиши ва оқибатида зиддиятли вазиятни юзага келтириши 

ҳамда маъсул шахснинг кўрсатув олиш учун қийноққа солиш ва бошқа шафқатсиз, 

ғайриинсоний ёки қадр-қимматни камситувчи муомала ҳамда жазо турларини қўллаш 

каби ғайриқонуний усуллардан фойдаланишига таъсир этиши мумкин [12; 19-б]. 

Н.А.Курмаевнинг қайд этишича, вояга етмаганларни сўроқ қилиш тергов 

ҳаракатида қонуний вакилнинг иштирокига нисбатан психологнинг иштироки кўпроқ 

ижобий натижа беришади. Сабаби аксарият ҳолларда, сўроқ жараёнида қонуний 

вакилнинг иштироки вояга етмаган шахснинг уялишига ҳамда саволларга атрофлича, 

аниқ жавоб бермаслиги олиб келиши мумкин. Аксинча, психологнинг иштироки эса, 

сўроқ қилиш жараёнида вояга етмаган шахс ва терговчи ўртасида ўрнатилган 

контактни сақланиб туришига ижобй таъсир кўрсатади [13; 146-б].  

Н.Рамазонова ҳам юқоридаги фикрга ўхшаш хулосага келган: вояга етмаган билан 

суҳбатлашишни талаб этувчи тергов ҳаракатлари ўтказиш чоғида психологларнинг 

иштирок этиши жиноятнинг тез ва тўла очилишига хизмат қилиши билан бир қаторда, 

вояга етмаганнинг психикасига салбий таъсирнинг олдини олишга хизмат қилади [14; 

16-б]. 

Юқоридагиларни умумлаштирадиган бўлсак, Ўзбекистон Республикаси ЖПКнинг 

554-моддасига биноан вояга етмаганларни тергов қилиш чоғида албатта ўн олти ёшга 

тўлмаган, шунингдек ўн олти ёшга тўлган бўлса ҳам шунингдек 16 ёшга кирган бўлса 

ҳам,  руҳий касалликдан азоб чекаётган ёки ақлий заиф, шуниндек жинсий 

зўравонликка, одам савдоси қурбони бўлган вояга етмаганларга психолог ёки 

педагогнинг иштирок этишини мажбурий тартибда белгиланишини мақсадга мувофиқ 

бўлади деб ҳисоблаймиз. 

Хулоса. Хулоса ўрнида, педагогика ва психология соҳасидаги мутахассисни 

жиноят процессга жалб қилиш вояга етмаганлар иштирокидаги жиноят ишини 

самарали юритишга хар бир иштирокчига ижобий таъсир қилади. Албатта, бир 

томоннан бундай мутахассисларнинг вояга етмаганлар билан боғлиқ ҳар бир жиноят 

ишини кўриб чиқишда иштирок этиши ўсмирларнинг психологик ноқулайликларини 

камайтиради, вазиятга мослашишига ёрдам беради. Шу билан бирга, педагог ёки 

психологнинг фаолияти тергов ҳаракатини амалга оширувчи шахсга вояга етмаганга 

тушунарли бўлган саволларни шакллантиришда ёрдам бериш, вояга етмаган сўроқ 

қилинаётган шахс билан психологик алоқа ўрнатиш ва бу алоқани барқарорлаштириш, 

вояга етмаганни сўроқ қилаётган шахснинг асоссиз ва ноқонуний руҳий таъсиридан 

ҳимоя қилиш, жиноят содир этиш сабаблари ва шартларини аниқлашда дастлабки 

тергов органларига ёрдам бериш, вояга етмаган шахснинг жиноятни тергов қилиш 

жараёнида кейинги хатти-ҳаракатларини башорат қилиши мумкун. Ўз навбатида, 

педагог ва психологнинг бошқа тергов ҳаракатларида иштирок этиш доирасини 

кенгайттириш, жумладан юзлаштириш, таниб олиш учун кўрсатиш, кўрсатмаларни 

ҳодиса жойида кўрсатиш в.ҳ., уларга тергов ҳаракати бошланишидан олдин иш бўйича 

материаллар билан танишиш, вояга етмаган шахс билан тергов ҳаракатлари 

бошланишидан олдин якка суҳбат ўтказиш, сўроқни кечиктириш тўғрисида асосли 

тавсиялар бериш сингари ваколатлари белгиланиши керак. 

